
Als u gegevens uit deze bewerking gebruikt voor genealogische of historische doeleinden, dient een
verwijzing naar deze bewerking vermeld te worden. Bij gebruikmaking van gegevens uit deze
bewerking ten behoeve van publicaties, in welke vorm dan ook, moet een adequate bronvermelding
naar deze bewerking worden vermeld.

Wij Willem broeder tEgmond, Henric van Borssel heer van der Veer ende van Zanderberch, Vranck
van Borssel heer van Zulen ende van Sinte Martiinsdiick, Roelant van Wtkerken heer tot Herstert
ende tot Heemstede gouvenoir van Hollant, Philips heer van Borssel ende van Cortkene, Henric heer
van Wassenair ende Gillis van Cralingen ridder, Boudewiin van Borssel, Flooris van Borssel, Jan van
der Boechorst, Floris van der Boechorst, Lourens van Kats, Boudewiin van Zwieten tresorier van
Hollant ende van Zeelant ende Geerloff Jans zoen van Voirnbrouck knapen, laten u weten den
dekenen vanden gemeijnen neringen to Dordrecht, dat ons Jan vander Zijtwiin enen openen brieff
plackert gescreven heeft onder ander waerden inhoudende, hoe dat voir hem gecomen siijn scout,
burgemeesters, scepenen, raide ende achte der stede van Dordrecht up enen dingdach dair hii te
rechte sat inden schiin off hii een bailiu van Zuijthollant hadde geweest ende hebben mit dingonden
woerden mit enen talman geseit dat wii na inhouden der brieven dien wij besegelt hebben niet
gehouden noch voldaen en hadden. Dat wii ende elcx van ons daer om truweloes ende eerloes
souden wesen, begevende aen him dat hij dat rechten wilde als recht were ende die mannen dair aff
wiisen souden mit meer ander woerden etc. Dat welcken versoeke des rechts dat sii meijnen dat
alsoe recht wesen soude ons heer vreemde is aengesien dat die voirsz. Jan doe ter tiit noch up dese
tiit geen bailiu en was, noch thans en is ende oic dat wii tot sulker vierschre van onser eeren niet en
behoren, nijet min hoe alle saiken daer mede siin wii scriven u ende geven te kennen dat sii mi dat
voirsz. versoeken ons onrecht gedaen hebben ende en geven anders niet dan (door) aff te comen
voir onsen genedigen heer van Bourgon die dach oeverste rechter is van allen saiken die in geschil
staen. Up dat sii voir him beroepen werden naden rechte van Zuijthollant ende u luden bii him alles te
doen dat wii van rechts ende eeren wegen sculdich siin te doen, twelke sii oec na wtwisinge des
rechts van Zuijthollant also te doen schuldich siin. Ende up dat sii ons niet mit reden niet te beclagen
en sullen hebben hoe waer sij nochten mogelic dair nagecontenteert souden wesen mit rechte. So en
geven wii anders niet indien dat him luden an onsen genadige heer voirsz. niet genoegen en woude,
dan mit him hier aff te dage te comen voir den hoichge boirnen vursten den aartsbisscop van Coefur,
den bisscop van Ludick, den hertoge van Gelre ende den hertoge van Cleve off voir die drie off enen
voor hem ende willen hem biden voirsz. heren of an drien, tween of ende van hem often geven van
hunluden die sii daer toekiesen sullen doen alles des wii van rechts ende eeren wegen sculdich siin te
doen na wtwisinge oude brieve. Ende wouden sii ons hiervan loven, beclagen of aen onser eeren
broeder ijet spreken of schriven, des willen wij getoest wesen ende dat tot allen plaetsen also
scarpelick verantwoerden als dat behoeren sal. In kennesse der wairheit ende om dat wii all
voirgenoemt up dese tiit onse segelen hier niet bii ons en hebben, so hebben wii gebeden heer
Willem broeder tEgmonde, den heer van der Veer ende heer Roelant van Wtkercken ridder voirsz.
ende Floeris van Borssel, Lourens van Kats ende Boudewiin van Zwieten knapen voirsz. desen brieff
te besegelen ende wii Willem, Henric, Roelant ridder, Floriis, Lourens ende Boudewiin inden name
voir allen hebben desen brief besegelt mit onsen segelen hier up gedruct. Gegeven up sinte Jacobs
dach apostel binnen der stede van Leijden int jair ons heren 1400 negen ende twintich.



